
ETHNOGRAPHIC ANALYSIS OF THE RISHTON SCHOOL OF POTTERY AND 
ITS LOCAL CHARACTERISTICS 

Esonov Ziyodbek Yuldashevich 
Kokand State University 
Associate Professor of the Department of History, PhD 

Abstract. This article analyzes the history of the Rishton pottery center and the local characteristics of this pottery 
school from an ethnographic perspective. The focus is on shedding light on the factors that led to the emergence 
of unique local craft traditions in this pottery center during this period. The comments made are substantiated 
based on the opinions of researchers and the results of field research. 

RISHTON KULOLCHILIK MAKTABI VA UNING LOKAL XUSUSIYATLARI 
ETNOGRAFIK TAHLILI 

Annotatsiya. Mazkur maqolada Rishton kulolchilik markazi tarixi, mazkur kulolchilik maktabining lokal 
xususiyatlari etnografik jihatdan tahlil etilgan. Bunda asosiy e’tibor bu davr mazkur kulolchilik markazida oʻziga 
xos mahalliy hunarmandchilik an’analari qanday omillar negizida yuzaga kelganligi masalasini yoritib berishga 
qaratilgan. Bildirilgan mulohazalar tadqiqotchilar fikrlari, dala tadqiqotlari natijalari asosida dalillangan. 

Kalit soʻzlar: Farg‘ona vodiysi, Rishton kulolchiligi, mavzu tadqiqotchilari, mahsulot shakli, tuproq xom-ashyosi, 
kulolchilik asboblari, mahalliy boʻyoq berish usuli, Rishton naqshlari, mahalliy an’analar. 

DOI: https://doi.org/10.47390/SPR1342V6I4Y2026N02  

Markaziy Osiyo jahondagi qadimiy tamaddun oʻchoqlaridan biri boʻlib, Fargʻona vodiysi 

bu mintaqa taraqqiyotida alohida oʻrin tutadi. Qulay geografik sharoiti va iqlimi hamda turli 

tabiiy resurslarga boyligi sabab qadimdan Fargʻona vodiysida turli xalqlar yashab xilma-xil 

hunarmandchilik tarmoqlarini rivojlantirib kelgan. Jumladan, ushbu hududda kulolchilik 

hunarmandchiligi taraqqiy etgan boʻlib, Rishton uning asosiy markazlaridan biri edi. 

Rishton kulolchilik markazi bugungi kunga qadar uzoq taraqqiyot yoʻlini bosib oʻtgan. 

Mavjud maʼlumotlarga koʻra Rishtonda kulolchiligi ildizlari qadimiy davrga borib yetadi 

[1:755]. Oʻrta asrlarda ham bu taraqqiyot davom etgan [2: 24 ]. Temuriylar davrida sohani 

yangi yuksalishi boshlanib, XVIII asr boshida Qoʻqon xonligini yuzaga kelishi bunga ijobiy taʼsir 

koʻrsatdi. XIX asr oxiri – XX asr boshida  Rishton nafaqat Fargʻona vodiysi, balki Markaziy 

Osiyodagi yirik kulolchilik markaziga aylandi.  Chunonchi, bu davrda Rishtonda 80 ta 

kulolchilik ustaxonasi va unda faoliyat yuritgan hunarmandlarning miqdori bu fikrimizni 

tasdiqlaydi [3:202 ].  Rishtonlik usta-kulollarning mahorati yuksalib xalqaro maydonda ham 

https://doi.org/10.47390/SPR1342V6I4Y2026N02

tan olingan. Jumladan, 1899-yil Parij xalqaro koʻrgazmasida Rishton buyumlari oltin medal 

bilan mukofotlangan. 

Mazkur davrda Rishton kulolchilik markazi taraqqiyotiga bir necha omillar taʼsir 

koʻrsatdi. Rishton kulolchiligi mazmunan takomillashishida vodiy kulolchilik markazlari 

Qoʻqon, Namangan, Gʻurumsaroy, Andijon, Oʻratepa, Xoʻjand, Konibodom va oʻlkamizdagi boshqa  

kulolchilik markazlari  Toshkent, Buxoro, Xorazm bilan boʻlgan aloqalar muhim rol oʻynadi. Bu 

kulolchilik maktablarining mahsulot yasash, bezak berish, yangi turdagi buyumlarni ishlab 

chiqish borasidagi eng yaxshi anʼanalari Rishton kulolchiligida ham aks etdi. Biroq, Rishton 

kulolchiligi dovrugʻini keng tanitgan omillardan biri uni kulolchilik borasida yaratgan lokal 

anʼanalari edi deb taʼkidlash oʻrinli boʻladi.  

Rishton kulolchiligi lokal anʼanalari tadqiqotchilar tomonidan turli yondashuvlar 

negizida oʻrganilgan boʻlib, bu yoʻnalishdagi izlanishlar xronologiyasi quyidagicha. Rishton 

kulolchiligining XIX asr oxiri – XX asr boshlaridagi  holati tadqiqotchilar A. Kushkevich, N.F. 

Burdukov, G. Golovin, V.K. Razvodovskiy izlanishlarida aks etgan [4:134-137;78;].  Rishton 

kulolchiligining XX asrning oʻrtalari va ikkinchi yarmidagi  lokal anʼanalari tadqiqotchilardan 

Y.M. Peshereva, S. Ibrohimov va mualliflar N.S. Sadikova, L.G. Lefteeva, N.K. Sultanova, K. 

Tursunalievning ishlarida oʻrganilgan [5:213;145]. Mustaqillik yillarida Rishton kulolchilik 

anʼanalari yangi aspektda tadqiq qilina boshlandi. Jumladan, B. Farmonovaning ilmiy tadqiqot 

ishini misol keltirishimiz mumkin [6:19].  Ayniqsa, S. Alieva va L. X. Kadzaeva ishlarida Rishton 

kulolchiligining mahsulot tayyorlash anʼanalari, usta-shogird munosabatlari sanʼatshunoslik 

nuqtai-nazaridan izchil tahlil etildi [7:34-35]. 

Kulolchilikka oid adabiyotlar tahlili, hunarmandlarning bergan maʼlumotlariga koʻra 

kulolchilikdagi alohida xususiyatlarni paydo boʻlishi, ommalashishi, aynan shu markazga xos 

belgiga aylanib borishi bir qolipdagi jarayon emas. Bunday hududiy alomatlarni qaror topishi 

uzoq vaqt davomida yuz bergan.    

Rishtonlik baʼzi kulollarni taʼkidlashicha, Rishton kulolchiligidagi alohida xususiyat bu 

uning mahsulotlari shaklida aks etadi. Rishtonda kulolchilik buyumlaridan tovoqsozlik va 

koʻzagarlik rivoj topgan. Chunonchi, Rishton oʻzining tovoqlari bilan mashhur boʻlib, ushbu 

markazda nimcharxi, charxi xonaki, mehmonxona charxi kabi tovoq turlari tayyorlangan. 

Mazkur markaz tovoqlari chetining yengilgina tashqariga qayrilishi, devorlari baʼzan qayrilib, 

gohida deyarli toʻgʻri idish tubiga anchagina keskin tushib borishi bilan ajralib turgan. Taniqli 

usta K. Ibrohimovning soʻzlariga koʻra XIX asr oxiri –XX asr boshlarida Rishtonda charxi tovoq 

bu yerda tagligi keng, devori qisqa yasalgan. Bunday usulda tovoqlar yasashga mahalliy shirali 

loy imkon bergan. Shu tarzda Gʻurumsaroyda kosa devori qalin, poshnasi baland, Shahrixonda 

kosa devori past va qalin, ichi keng, poshnasi yupqa, Rishtonda esa shirali loy tufayli kosa devori 

yupqa, nafis va baland, ichi keng hamda poshnasi baland tarzda yasalgan [8:1]. 

Rishtonlik kulollar mahalliy tuproq loyi xususiyatlarini yaxshi bilgan, shuni hisobga 

olgan holda oʻz uslublarini ishlab chiqqanlar. Tuproq tarkibi shirali boʻlmasa bunday shakldagi 

sopol buyumni tayyorlash anchayin qiyin kechgan. Agar tuproq tarkibida qum aralashmasi 

miqdori koʻp boʻlsa, undan loy tayyorlanganda sopol buyum yasash qiyin kechgan. 

Murakkabroq shaklli idishlarni cheti tez yorilib ketgan. Bunday loydan buyum yasash vaqti, 

ishlovi, buyumni quritish jarayoni, xumdonda pishirish va pardoz berish oʻziga xos boʻlgan. Shu 

sababdan Rishton kulolchiligi lokal anʼanalarini belgilab beruvchi omillardan biri uning tuproq 

xom-ashyosi bilan bogʻliq yuzaga kelgan jihatlar deb aytish mumkin.  

Shu sababdan boshqa maktab vakillari  tuproq tarkibidagi shiralilikni oshirish uchun 

oʻtmishda loyga qamish kuli va toʻzgʻoq qoʻshganlar. Rishtonda bunday qoʻshimchalarga ehtiyoj 

boʻlmagan. Rishtonda kulolchilik tuprogʻi “xoki surx”  yaʼni “qizil tuproq” deb atalgan maxsus 

tarkibga ega. Bunday tuproq qishloq hududidagi tuproq konlaridan olingan. Bunday tarkibli 

tuproq aynan Rishton qishlogʻi hududida uchraydi. Taʼkidlash kerakki, keyingi davrda qishloq 

tashqarisidan ham kulolchilik tuprogʻini keltirish yuz bermoqda. Natijada bu jihat markaz sopol 

buyumlari sifatiga salbiy taʼsir koʻrsatmoqda.  

Kulolchilikdagi muhim jarayon bu tuproqdan kulolchilik loyi tayyorlash jarayoni boʻlib, 

bunda har bir markaz yoki undagi ustaning oʻz uslubi shakllanib borgan. Rishton kulolchilik 

ustaxonalari odatda 3 qismdan charxxona, xumdonxona va loyxonadan iborat boʻlgan. Bunda 

keltirilgan tuproq avval quritilgan, maydalangan, elangan va chiqindilardan tozalangan. Soʻng 

loy qilingan. Loyni qorish jarayoni turlicha boʻlgan. Loy tayyor boʻlgach tindirish uchun hoʻl 

latta bilan oʻrab qoʻyilgan. Rishton kulolchiligida loyga shu shaklda bir necha marta ishlov 

berish anʼanasi mavjud. [9:1]. Tayyor loydan avval kichik gʻoʻlalar ajratilgan va undan 

kulolchilik charxida buyum yasashga kirishilgan. Rishton kulollari kulolchilik charxining 

tuzilishi Markaziy Osiyoning boshqa mintaqalaridagi dastgohlarning tuzilishiga oʻxshaydi. 

Faqat dastgohni ayrim qismlarining yasalishi va nomlanishida mahalliy jihatlar koʻzga 

tashlanadi. Kulollar dastgohda aylanib turgan idish devori yuzasini maxsus yogʻoch tekislagich 

“mola” bilan ishlov berganlar. Ustalarni taʼkidlashicha bunday asboblar umumiy tuzilishda 

yasaladi deb qaralsa-da, aslida har bir ustaning molasi oʻziga xos boʻlgan. Bu jihat esa uni 

mahsulotini ham farqli yasalishiga taʼsir koʻrsatgan. Kulolchilik sulolalarida ustadan shogirdga 

turli asboblar ham meros oʻtgan.   

 Rishton ustaxonalarida doimo ikkita kulolchilik charxi boʻlib, bittasida buyum yasalsa, 

ikkinchisida yasalgan buyum poshnasi chiqarilgan. Yasalgan buyum quritishga qoʻyilgan. Idish 

salqinda “koʻktarosh” yaʼni nisbatan uzoq vaqt davomida quritilgan. Shu sababli buyumlar 

quritishda kam yorilgan. Rishtonlik kulollar chinni kosani ham shunday usulda tayyorlagan, 

faqat idish charxda yasalgach, avval oftobda 1–2 soat, soʻngra salqinda 2 kun quritilgan. 

Yuqoridagi fikrlardan aniqlanadiki, Rishton kulolchiligidagi lokal xususiyatlarni shakllanishiga 

ustalar tomonidan loy tayyorlash, undan buyum yasash, bunda foydalaniladigan turli 

asboblarni tayyorlash borasida asrlar davomida ishlab chiqqan anʼanalar muhim rol oʻynagan.  

Vodiyda kulollar buyum sirtiga beradigan tagsir rangiga koʻra oqpaz, qizilpaz va sariqpaz 

tarzida farqlanib, oʻziga xos mahalliy xususiyat kasb etadi.  Rishtonda buyumga oqtosh hamda 

ishqordan rangsiz tagsir berilgan. Tagsir idish mustahkamligini oshirgan.  Yirik idishlarni avval 

echki yungli, tuzli loy bilan artib, soʻngra tagsir berilgan. Ushbu usul Rishton kulolchiligi 

etnohududiy belgilaridan biri boʻlgan. Idishdagi tagsir qurigach, Rishtonda buyum sirtiga tabiiy 

mineral boʻyoqlar bilan moyqalam yordamida “qalami” uslubida naqsh chizilgan. Taʼkidlash 

kerakki, kulolchilikda turli minerallarning oʻrni ham muhim boʻlib, Rishtonga gilboʻta Isfaradan, 

magʻl va joʻsha (qizil tuproq) Chorkudan, mis esa mahalliy konlardan va Qoʻqondan keltirilgan.  

Kulolchilikdagi etnohududiy jihatlar buyumga beriladigan naqsh boʻyoqlarida aks etadi. 

Rishton kulolchiligida buyumlarga asosan koʻk, feruzarang, havorang, yashil (lojuvard) va biroz 

kamroq qizil, qora, qora-qizil, sariq, jigarrang tusdagi metall ranglar bilan naqshlar berilgan. 

Boʻyoq olishning ikki xil usuli: un qilib tortish va choʻyan qozonda ezib gard qilish usullari keng 

tarqalgan. Rishtonlik sulolaviy usta A. Yuldashevning taʼkidlashicha, Rishton kulolchiligining 

anʼanaviy rang belgisi bu – lojuvard deb nomlanuvchi koʻk-havorang va yashil-havorang 

boʻyoqlar majmuasidir. Ular oʻz navbatida jigarrang-safsar ranglar bilan uygʻunlashganligi bois 

ajralib turadi va oʻziga xos xususiyat kasb etadi. Ushbu uslublarni Rishtonda shakllanishi 

boʻyicha turlicha qarashlar mavjud. Ayrim tadqiqotchilar uni asosi temuriylar davrida yuzaga 

kelgan deb taʼkidlagan [10:1]. Ustalar bunday uslub mahalliy xom-ashyo asosida asrlar 

davomida shakllanganligini bildiradilar. Shuning uchun Rishton kulolchiligi buyumlariga naqsh 

berishda Samarqand, Buxoro va Toshkent maktablaridan keskin farq qiladi. Mintaqada 

faqatgina koʻk-oq-yashil metall ranglardan foydalanuvchi Xorazm kulolchilik maktabi ushbu 

soha boʻyicha Rishton kulolchilik maktabiga yaqin turadi [11:16]. 

Aynan naqsh ranglarini tayyorlash borasida ham mahalliy usullar ishlab chiqilgan. 

Rishtonda koʻk rang lojuvarddan, qora rang magʻildan tayyorlangan. Agar qoramtil sapsar rang 

kerak boʻlsa lojuvardga magʻil, havorang kerak boʻlsa lojuvardni biroz suyuqroq tayyorlash 

lozim boʻlgan. Shu tarzda jigarrang uchun esa magʻilga joʻsha va gilboʻta, qora qizil rang uchun 

joʻshaga magʻil qoʻshish asosida hosil qilingan. Yashil boʻyoq rishtonda koʻp ishlatilgan. Uni 

olishni bir necha usuli boʻlgan. Chunonchi, yashil rang uchun mis avval xumdonda kuydirilgan. 

Olingan quyqa endi sangopda tuyulib, soʻng elangan. Kukunga suv qoʻshib, zarur boʻyoq olingan. 

Boshqa bir usulga koʻra yashil rang uchun mis boʻlagi tosh qozonga solinib, suv qoʻyib, kigiz 

bilan ishqab, qolgan quyqani elab, boʻyoq olingan.  Oq rang oqtoshdan, qora rang magʻildan, 

qizil rang joʻshadan tayyorlangan. Demak Rishton kulolchiligidagi lokal xususiyatlarni paydo 

boʻlishiga mineral xom-ashyolarni oʻziga xos tarkibi ham muhim oʻrin tutgan. 

Rishton  kulolchilik naqshlarida aholining etnik anʼanalari, turmush tarzi, geografik 

muhiti taʼsiri va qadimiy diniy tasavvurlari namoyon boʻlgan. Jumladan, Rishtonda 300 ga yaqin 

naqsh turi boʻlib, bulardan anorgul, guldon, qalampir, toj, xoʻroz, dumi kaptar, qanoti murgʻ, 

qoʻchqaraq, yirik gulli larzana, tuyakoʻz, anorgul, baliqcha, ilon yoʻl, pilaki, belbogʻi, charxi palak, 

oshiqcha kabilari keng qoʻllanilgan. Pespondentchilarni taʼkidlashicha, taroqcha, afshon va 

gultojixoʻroz eng qadimiy naqsh turlari hisoblanadi. Oʻzbek, tojik aholisi milliy qadriyatlarida 

anor baraka ramzi, tuya va baliq baxt timsoli hisoblangan. Buyumlardagi pichoq va qalampir 

tasviri xalqona qarashlarga koʻra inson hamda xonadonni yozuv kuchlardan himoya qiladi. 

Bunday qarashlar vodiyda keng tarqalgan boʻlib, oʻzbek, tojik va yarimoʻtroq qirgʻiz, qipchoq, 

qoraqalpoq etnoslari milliy qadriyatlarida ham uchraydi. Chunonchi tadqiqotchi  

M. Rahimovning bergan maʼlumotiga koʻra, rishtonlik kulollar H. Yunusov (1874 yil tugʻilgan) 

va M. Mamadalievlar (1898 yil tugʻilgan) idish oʻrtasidagi pichoq yoki pichoq qini tasviri 

xonadon sohibini turli yovuz ruhlardan saqlashini bildirganlar. Tadqiqotchilar fikriga koʻra, 

idishlarga bunday belgilarni qoʻyish Markaziy Osiyo, shu jumladan, Fargʻona vodiysida 

qadimdan yuzaga kelgan boʻlib, hunarmandchilikdagi qadimiy diniy tasavvurlar bilan bogʻliq 

holda yuzaga kelgan.  

Buyum sirtidagi naqsh qurigach, ustidan endi rangsiz oq tepasir berilgan. Bunday 

hunarmandlar “safedpaz” deb nomlagan. Rangsiz tepasir quyidagicha tayyorlangan: togʻda 

qirqboʻgʻim oʻsimligi kuydirilib, undan ishqor olingan va xumdonda kuydirilib, keyin 

yorgʻuchoqda un qilib tortilgan. Unga 20/0,5 miqdorida ohar qoʻshib, zarur boʻlgan rangsiz 

tepasir olingan. Xorazmda ham shu usul qoʻllanilgan. Bu ikki mintaqa kulolchilik uslubidagi 

oʻxshashlik foydalanilgan tabiiy mineral va boʻyoqlar asosida yuzaga kelgan. Bunday shaklda 

sir berishda XIX asr oxiri – XX asr boshlarida Rishton Markaziy Osiyoning markazi sifatida ham 

tanilgan.  Ushbu tarmoqning yuqori pogʻonaga koʻtarilishida usta Abdullaning oʻrni katta 

boʻlgan [12:4].  Bu davrda Rishtonda kulolchilikni rivojiga usta Mahmudbek, usta Toʻxta, usta 

Madamin Oxun – Chinnipaz, usta Boyniyozmat, usta Matyoqub Gʻoziev, usta Oʻlmas Ortiqboev, 

usta Adul Qosim Boltaboy, Boysalim Koʻzagar kabi kulollar muhim hissa qoʻshgan. Rishton 

kulolchiligida tepasir berilgan idishni xumdonda pishirish ham oʻziga xos boʻlgan.  

Bildirilgan fikrlarga xulosa qiladigan boʻlsak Rishton kulolchilik maktabi etnohududiy 

xususiyatlarini shakllanishiga quyidagi omillar taʼsir etgan. Bundagi dastlabki muhim sabab 

hududga xos tuproq xom-ashyosidir. Keyingi omil mazkur tuproq tarkibi negizida kelib chiqqan 

mahalliy ustalarning loy tayyorlash, undan buyum yasash, shunga mos ravishda turli asboblari 

tufayli deb aytish mumkin. Shuningdek, tadqiqotlar Rishton kulolchiligidagi lokal xususiyatlar 

mahalliy mineral boʻyoqlar xom-ashyosi, aholining etnik anʼanalari, turmush tarzi, geografik 

muhit taʼsiri va qadimiy diniy tasavvurlari asosida tarkib topganligidan guvohlik beradi. Eng 

asosiysi sulolaviy kulolchilik xonadonlarida asrlar davomida tinimsiz izlanishlar sabab 

mahalliy xususiyatga ega boʻlgan boy tajriba maktabini shakllanib kelganligi lokal anʼanalarni 

paydo boʻlishining asosiy omili edi. 

